
«Қазақ хандығының Ресей империясына қосылуының басталуы»  тақырыбына
Әдістемелік нұсқаулық (1-сабақ)

ОМ: 7.3.2.2 Қазақ хандығының сыртқы саясатының нәтижелерін анықтау; 
Тарихи концепт: Себеп және салдар
Сабақ компоненттерінің өзара байланысы:
1. Сабақтың басында ұйымдастыру сәті өткізіледі: оқушылармен сәлемдесу, олардың назарын сабаққа шоғырландыру. Оқушылардың сабаққа психологиялық тұрғыда дайын болуына көз жеткізу маңызды.
Оқушыларды жұмысқа ынталандыру мақсатында «БЫM» - бастапқы ынталандырушы материал» әдісі өткізіледі. Сабақты «ой шақыру» тапсырмасынан бастаңыз. 

  Слайд арқылы Анна Иоановна патшайым мен Әбілхайыр хан портреттері және Ресей қабылдауындағы Кіші жүз елшілігінің суреті көрсетіліп, оқушыларға төмендегі сұрақтарды қойыңыз:

                                       -Суретті  көріп, не туралы ойландыңыз?
Оқушылардың болжам жауаптары арқылы сабақ тақырыбы анықтауға назар аударыңыз.
2. Содан кейін оқушыларды сабақтың тақырыбымен хабардар етіп, оқыту мақсаттары мен бағалау критерийлерімен таныстырыңыз. Тарихи концепт пен  зерттеу сұрақтарын түсінетініне көз жеткізіңіз. Оқушылардың сабақ тақырыбын дәптерлеріне жазғанын қадағалаңыз.

3. Сабақ барысында кездесетін жаңа ұғымдардың мағынасын оқушылардың алдын-ала түсінуіне жағдай жасаңыз, әрі осы сәтте сыныпты топқа бөлуге назар аударыңыз. Ол үшін оқушыларға тапсырма шартын түсіндіріңіз. Оқушыларға жаңа ұғымдар жазылған стикер таратылады, сынып қабырғаларында олардың анықтамалары ілініп тұрады. Әр оқушы өз ұғымының анықтамасын тауып,  сол  қабырғаның қасында тұру қажет. Осы жерде оқушылар деңгейіне қарай топтасу жүзеге асады. Сыныптың 3 бұрышында, осылайша 3 топ құрылады. Сонан соң сынып алдында  әр топ өздеріне тиесілі жаңа ұғымдардың мағынасын  түсіндіреді.

4. Оқушылар Кіші жүздің ханы Әбілқайырдың Ресей бодандығын қабылдау себептері мен тарихи оқиғаның жүру барысын, салдарын зерттеу үшін «Детективтер агенттігі» тапсырма-ойынын орындау қажеттілігі түсіндіріледі. Оқушылар - агенттік қызметкерлері, ал мұғалім – клиент ролін ойнайтын болады. Клиент агенттікке сұраныс-тапсырыс тапсырады, ал агенттік қызметкерлері тапсырысты орындайды. Тапсырманы жеңілден күрделіге қарай бөлу арқылы дифференцацияны жүзеге асыру ескеріліп, топтарға  қабілетіне қарай  3 деңгейдегі тапсырмалар ұсынуды ескеріңіз. Топтар  деректерді  оқып, талқылап, зерттеу жұмысын жүргізеді. Зерттеулерін «ментальда карта», «хат», «есеп» формасында  дайындап, сынып алдында қорғайды.
Клиенттің тапсырысы:
(Мәтінді талдау тапсырмасы)
1-топ. Деректі материал мен  мәтінді зерттеп, Кіші жүздің ханы Әбілқайырдың Ресей бодандығын қабылдау себептері мен тарихи оқиғаның  жүру барысын анықтап беру;
 2-топ. Әбілқайырдың осындай шырғалаңы көп жағдайда неліктен осындай шешім қабылдағанын түсіндіру;
3-топ. Оның шешімінің салдарларын талдау;
    
Әр топтар бойынша орындалатын тапсырмалар үшін дескрипторлар ұсыныңыз. Дескрипторда орындалатын тапсырманың мөлшері анық көрсетілуіне орай, тапсырманы әділ, әрі тез  бағалануына назар аударыңыз.
Дескрипторы:
1-топ. XVIII ғ. I - жартысындағы Қазақ хандығындағы саяси жағдайды сипаттап, Кіші жүздің Ресейге бодан болуының 1 негізгі себебі мен тарихи оқиғаның жүру барысынан 2 дәйек келтіру арқылы сипаттайды;
2-топ. XVIII ғ. I-жартысындағы Әбілқайырдың жүргізген  сыртқы және ішкі саясатын анықтап, Кіші жүздің Ресейге бодан болуының 3 жанама себептерін дәйек  келтіру арқылы түсіндіреді;
3-топ. Кіші жүз Ресейге қосылғаннан кейінгі патша өкіметінің отаршыл саясатының күшеюін 3 дәйек келтіру арқылы талдайды, пайымдайды.

Оқушылар зерттеу нәтижесінде өз білімдерін жариялаған сәтте төмендегідей жауаптар беру қажеттігін ескеріңіз.
Күтілетін болжам жауаптар:
1-топ. Жан-жақтан қауiп төнiп, үлкен қатер алдында тұрған Қазақ хандығының  ауыр жағдайын сипаттап,  Кіші жүздің Ресейге бодан болуының негізгі себебі жоңғар шапқыншылығы екенін және  Кіші жүз елшілерінің 1730ж күзде Петерборға аттанғаны, орыс патшайымының 1731ж 19 ақпанда грамотаға қол қойғаны туралы анықтайды;
2-топ. Кіші жүздің көршiлес жұрттармен қарым-қатынастары шиеленiсiп, олардың арасында әскери қақтығыстар жиілеп, ішкі талас-тартыстың күшейгенін анықтап,  Ресейдің құрамындағы башқұрттармен, қалмақтармен, Орал казактарымен қақтығысты доғарып, тату тұру, тақ үшін таласты тоқтату және сауда-саттықты дамыту - Ресейге бодан болудың жанама  себептері екендігін түсіндіреді;
3-топ. Патша өкіметінің  қазақ билеушілерінің келісімінсіз қазақ-орыс шекарасының бойында әскери бекіністер мен  қамалдарды салуды үдетуі, жайылымдық жерлердің тарыла түсуі, хандар мен сұлтандарды өздеріне тәуелді шенеуніктерге айналдыру іс-әрекеттері арқылы Ресейдің отаршыл саясатын талдайды, пайымдайды.

5. «Детективтер агенттігі» тапсырма-ойыны бойынша оқушылардың орындаған жұмысын бағалау үшін кері байланысты жүзеге асырыңыз. Оқушылардың өздерінің орындаған  тапсырмаларының қаншалықты орындағанына көз жеткізу мақсатында әр тапсырмадан кейін кері байланыс жүзеге асырылуы тиіс екені белгілі.  Оқушылардың сыни ойлап, бір-бірін бағалауға үйрету мақсатында  топтардың бірін-бірі бағалауын «екі жұлдыз,  бір тілек» әдісі арқылы жүзеге асырыңыз. Оқушыларды бағалауда топтардың дескриптор шарттарынан басқа материал мазмұнын ашу, сөйлеу шеберлігі, регламенті сақтау талаптарын орындауын назарда ұстауын ескертіңіз.
 6. Сабақтың соңғы бөлігінде «Сабаққа рефлексия» жүргізіңіз.     Оқушылар кері байланыс парағына өздерінің білімдері қандай дәрежеде игерілгенін көрсетуі қажет. Мысалы, «Менің бүгін білгенім» деген тұсқа оқушылар тапсырмаларды толық, түгел түсіндім десе; «Менің бүгін үйренгенім» деген тұсқа оқушылар тапсырмаларды орындауда сөйлем құрап, өз пікірімді ортаға салып және нақты дәйектермен дәлелдеп үйрендім деуі мүмкін; ал «Менің байқағаным» деген тұсқа оқушылар тапсырмаларды Кіші жүздің Ресей бодандығын қабылдағанын кейін сол мемлекеттің отарына айналғанын байқадым деп жауап берсе, «Мен келесі мәселелер бойынша көбірек білгім келеді» деген тұсқа Қазақстанның басқа аймақтары Ресей бодандығын қабылдады  ма? деп жауап беруі мүмкін.     
Сабақтың қосымша теориялық материалы.
1 – топ
 XVII ғасырдың аяғы – XVIII ғасырдың бiрiншi жартысында қазақ қоғамының саяси жағдайы айтарлықтай аса қиын болатын. Қазақ қоғамының әлеуметтiк-саяси жағдайының әлсiреуiне ықпал еткен мән-жайлардың бiрi – көршiлес елдердiң қазақ халқының жерiне көз салуында едi. Өз кезегiнде қазақ қоғамының саяси жағдайын Ш.Уәлиханов былай деп мәлiметтеген болатын: «XVII-XVIII ғасырлар аралығы қазақ қоғамының тағдырында сұмдық қиын кездер болды. Жайық орыс-казактары, Едiл бойының қалмақтары, башқұрттар мен жоңғарлар бiрiнен кейiн бiрi қазақ халқына шабуыл жасап, олардың малын айдап, қазақтарды тұтқынға алды» XVII - XVIII ғасырлар аралығы қазақ елiне жан-жақтан қауiп төнді. Жоңғар билеушiсi Сыбан Раптан қазақтарды өзіне тәуелді ету мақсатын көздеді. Қазақтардың ең басты жауы жоңғарлар деп түсінген Әбiлқайыр жоңғарлармен күреске баса назар аударды. Әбiлқайыр қалмақ ханы Аюкемен де күресті.Оның басты себебi – қоныс мәселесi болды. Жоңғар ханының Сыбан Раптанның түпкi мақсаты – көшпелiлердiң бiртұтас империясын құру жолында қалмақ ханы Аюкемен әскери одақ құруға ұмтылуы. Аюкенiң шығыстағы қандасы Жоңғариямен әскери одақ құруға әрекеттенуi, Кіші жүз ханы Әбілқайырдың шұғыл әрекеттер жасауға итермеледі. Сөйтiп, қазақ халқына қос қауiп төнiп келе жатты. Әбiлқайыр ханның өз қоныстарынан айырылып қалмауы үшін, елден бұрын мән-жайды түсiнiп, аз уақыт iшiнде iрi әскери күш құрып,  басқыншыларға қарсы күрестi ұйымдастыруға тура келді. Жағдайды тез саралаған ол, 1723 жылдың тамызында 20 мыңдық қазақ, қарақалпақтардың бiрiккен әскерiмен Арал маңында Сыбан Раптан мен Аюкенiң күштерiне соққы беруге аттанды. Едiл – Жайық арасына шағын әскери топтарын қалдырған Әбiлқайыр Едiл қалмақтарының жерiне бет алды. Кiшi жүз ханы Әбiлқайыр қазақтардың көшiп-қону аумағын солтүстiк батысқа қарай кеңейткiсi келiп, Едiл даласына бағытталған жорығын одан әрi жалғастырды. 1723 ж. күзiнде Едiл қалмақтарының шекара қоныстарына жеттi. Бұл ауданда оның iрi әскери күшінің кенеттен пайда болуы қалмақтар арасында үлкен қобалжу тудырды. Сөйтiп, 1723 жылдың 28-шi қарашада Әбiлқайыр әскерi Лекбай ұлысын талқандап, көптеген тұтқындарды ұстап, малдарды айдап кеткен. 
       Кіші жүз қазақтарының Еділ қалмақтарымен қақтығысуы мына жағдайға да байланысты болды. Қалмақтар XVII ғасырдың 20-шы жылдары 50 мыңдай шаңырақ қалмақтар Жайық пен Едiл арасында орналасқан ноғайларға қарсы соғысты. Өзара iшкi алауыздықтан әлсiреген Ноғай ордасын қалмақтар бiрнеше рет талқандап - жеңiп, екi өзеннiң бойында жаңа бiр қалмақ хандығы орнайды. Сөйтiп, қалмақтар бiр ғасырдан астам жыл бойы Кiшi жүз қазақтарының ту сыртындағы қатерлi дұшпандары болды. 
         Қазақ даласында туындаған iшкi және сыртқы саясатты бағалап, тақ үшін талас пен Шығыстан төнген қауіп, батыстан келген қатерден құтылудың бірден-бір жолы- Ресейдің бодандығын қабылдау қажеттілігін саяси тұрғыдан саралай бiлген жан-Әбілқайыр хан еді.
                      Д.А.Турашбекова., ҚазҰУ хабаршысы. Заң сериясы. №2 (70). 2014.,(Өңделген)

 http://e-history.kz/kz/contents/view/839

  1709 жылы Әбілқайырға Ресей басқыншыларына қарсы Кіші жүз тарапынан күресті ұйымдастыру тапсырылды. 1718, 1719 жылдары ол әр жолы 20 мың әскермен барып, екі рет Теке қаласын (қазіргі Орал) қоршайды. Казактар ғана емес, Еділ қалмақтарымен де қақтығыстар жиі орын алған.   1721 жылы казак-орыстар мен қалмақтардың атаман Балмашнов басқарған тобы Ойыл өзеніне дейін шабуыл жасап, көп тұтқындар, мал айдап әкеткен. Келесі жылы осыған қарымта ретінде шабуылдар ұйымдастырылды. Солардың бірінде қазақтар Теке қаласы жанындағы жылқы табынын айдап кетіп, Жайық казак әскерлерін жаяу қалдырады. Сондықтан олар І Петрдің Персияға қарсы жорығына қатыса алмай қалады.
       Шығыстан келген жоңғарлар Түркістан қаласына дейінгі жерлерді түгел басып алды. Ал, батыстан келген жау Түркістанға жете алмады. Себебі, Әбілқайырдың сақадай сай әскері оларды тоқтатып қана қойған жоқ, Еділден әрі қарай асырып қуды. 1723–1724 жылдары Әбілқайыр бастаған қазақ әскері Утва, Самара, Шаған өзендері бойында казак-орыстардың, қалмақтардың отрядтарымен бірнеше рет бетпе-бет келіп, қырғын шайқастар болды. Шайқастардың бірінде, 1724 жылы қалмақ ханы Аюке өлді.
       Егер, Батыстан төнген жау шабуылы дер кезінде тоқтатылмағанда, қазақ елі түгелдей басқыншылардың қол астында қалатын еді.Сондықтан да батыс жақ шекараны қауіпсіздендіріп болған соң, Әбілқайыр хан қазақ жұртын жоңғарларға қарсы күреске жұмылдыруға кірісті.
                          С.Өтенияз.,«Әбілқайыр хан — тарихымыздағы шоқтығы биік тұлға»

            XVII ғасырдың аяғы – XVIII ғасырдың  бiрiншi жартысында 54 жыл бойы Едiл қалмақтары, Аюке хан тұсында көршi қазақ және қарақалпақ, Хиуа қоныстарына жиiлетiп шабуыл жасап, жаулаушылық саясатын жүргiздi. Аюке хан тұсында қалмақтар Қазақстанның солтүстiк - батыс аймағына жиi көз тiгiп отырды.  Әскери дарындығы мен шеберлiгi арқасында, әрi шайқастарда ер жүректiлiгiн көрсете бiлген Әбiлқайыр қазақ халқының кең даласында үлкен атаққа ие болды. Әбiлқайыр көршi елдердiң шабуылын тойтаруда белсендi iшкi саясат жүргiздi. Ол тек жоңғармен күш алысқан жоқ, Едiл қалмақтарымен, башқұрттармен, Жайық орыс - казактарымен де күш сынасты. Кiшi жүздiң көршiлес орналасқан халықтармен қарым - қатынасы әр түрлi шайқастар мен қақтығыстарға толы. Әбілқайыр пайдалы жерiнде әскери әрекеттерден көрi мәмiлегерлiк тәсiлдердi молырақ пайдалануға тырысқан. Оған дәлел, 1742 жылы қазақ хандығымен едiл қалмақтары бiтiм - келiсiм шартқа келдi. Осы мәмiлегерлiк шарты туралы Әбiлқайыр Орынбор губернаторына былай деп хабарлайды: «бiз қалмақтармен бейбiтшiлiк орнаттық. Бiздiң барлығымыз бiр мемлекет құрамында болғандықтан, бiр әкенiң  балдарындай тату-тәттi өмiр сүретiн боламыз» дейді.
 Д.А.Турашбекова., ҚазҰУ хабаршысы. Заң сериясы. №2 (70). 2014
    
          Қазақ хандығының ХVІІІ ғасырдың бас кезіндегі саяси жағдайын Әбілқайыр ханның Тевкелевке айтқанынан-ақ  анық байқауға болады: «Жылдар бойы қоңтайшымен соғысып келемін, оған әлім жетер емес… Оның үстіне, Еділ қалмақтары, башқұрттар, Бұхара және Хиуамен соғыса бастадық. Төрт жағымыздан бірдей жау қоршауында қалдық»
 Ж.Ж.Жақсығалиев., «Әбілқайыр хан тарихының ақиқаты айтылды ма?» 
http://oraloniri.kz/?p=5222
      
          Əбілқайыр хан Ресеймен татулыққа жету арқылы таққа талас мəселесін шешуді ойлады, яғни өзінің билікке жетуінің бірден бір жолы деп үміттенді. Екіншіден, халықтың ұзақ соғыстан шаршағанын, экономиканың қансырағанын, орыс бекіністерінің қаптауын, орыс - казак станицаларының салынуын жəне жоңғарлар мен Еділ қалмақтарынан, Орта Азия хандықтарынан, Қытайдан келетін қауіп-қатерлерді ескере отырып, ол Ресейден бодандықты сұрауға мəжбүр болды. Дəл осы сəтте хан тағына лайықты адам  «соғыс тəжірибесі мол, атағы да, абыройы да зор, өктем мінезді, өркөкірек Əбілқайыр …» болды дейді тарихшы Ж.Қасымбаев. Ал М.Мағауиннің пікірінше: «… үш жүздің əскерлерінің бас  қолбасшысы сайланып, өзінің ұйымдастырушылық дарын, қабілеті, жеке басының ерлігімен аты шыққан, оның үстіне тəжірибесі мол… Əбілқайырдың аға хандықтан үміт етуіне негізі бар еді …». Тарихшы - ғалым М.Қ.Қозыбаевтың пікірі де осы мағынамен ұштасады. Ол: «Сол бір сəтте төре əулетінде Əбілқайырдан басқа жан жоқты. Алайда бақ таласы, тақ таласы, жүздік талас нəтижесінде бұл мақсат іске аспады. Əбілқайыр хан халық бірлігін, оның болашақ тірлігінің өзіндік жолын іздеді …» дейді.  
                                                                          Қ. С. Қаражан., Қазақстан тарихы лекциялар курсы

  Қазақ халқы бірте-бірте өз тәуелсіздігінен айырыла бастады. Патша үкіметі хандар мен сұлтандарды уақыт өткен сайын өзінің бір айтқанды екі етпейтін тәртіпті шенеуніктерге айналдырып алды. Ресей империясы қазақ жерін отарлау саясатын барған сайын күшейтті. Шекаралық өкімет билеушісі И.И.Неплюевтің “бөліп алда билей бер“ идеялары мен жоспарлары қолданысқа кірді. Іс жүзінде қазақтардың билеушілерімен ешқандай келісіп алмай-ақ, қазақ-орыс шекарасының бүкіл өн бойына әскери бекіністер, қамалдар, далалық шағын бекіністер салуды үсті-үстіне үдете берді. Жайылымдық жерлердің тарыла түсуі мал өсірумен айналысатын көшпелі және жартылай көшпелі қазақтардың шаруашылық негізін елеулі түрде шайқалтты. Жұт болған жылдары қазақтардың мал басын аман сақтап қалуы үшін шекара шебіндегі аймақтарға көшіп баруына рұқсат етілмеді. Қазақ руларының Жайыққа, Жайық қалашығы мен бекіністерге жақын жерлерде көшіп жүруіне тыйым салу туралы 1742 жылы 19 қазанда жарлық шықты. Кейін ол 1756 жылы толықтырылып, түгел Жайық пен Еділ арасында қазақтарға көшіп қонуға тыйым салынды. Ресей Əбілқайыр ханды патша үкіметіне түгелдей тəуелді ету үшін оның ұлы Қожахметті аманатта ұстады. Тарихшы С.Асфендияровтың пікірі бойынша патшалық үкімет Қазақстанға достық жəне бодандық туын желеу етіп, жыртқыштық, тонаушылық саясатты ұстанды.
.                                                                Қ. С. Қаражан., Қазақстан тарихы лекциялар курсы


image1.png




image2.png




image3.png




